
95

Tutto questo un spettacolo grandioso,

Diggo, ô formava in mezo a-o sacro rito,

Benchè a-i êuggi mortali in parte ascoso.

Ma dall’umano inzegno circoscrito

O momento sublime e luminoso

O no pêu degnamente êse descrito,

Quando Marcena in vista a tutta quanta

L’assemblea ô l’alzava l’ostia santa.


96

Montava Nicamoele in mezo a-e træ

Squaddre angeliche a-ô Çê in quello momento

Grande e solenne co-a velocitæ

Da luxe attraversando ô firmamento;

Lê stesso ô presentava a-ô divin Poæ

L’ostia de paxe e de ringraziamento:

Quell’ostia immacolata lê ô gradiva

E ô chêu mondo de chi ghe l’offeriva.


97

E ô rimandava in zù verso Guanani

Quelli immortali spiriti spiranti

Uña fragranza attinta a-i sovraumani

Diletti incomprenscibili di santi,

A quæ a l’imbalsamava i isolani

E i pellegrin d’Europa tutti quanti,

E a gh’inspirava un spirito capaçe

De sentî un pûo diletto nell’amâse.


98

Brillava pû quello squaddron celeste

Per uña luxe viva e fulminante

Che a respinzeiva e tenebre e tempeste

A-ô Nord, a-ô Sud, a l’Owest, a Levante;

Coscicchè invece d’ese allôa moleste

A-i ascistenti a quelle cose sante,

E de destûrbo a quella scena pia

A rendeiva ciù varia e ciù compia.

